
“Xüsusi rabitə növlərindən istifadə 
Qaydaları”nın təsdiq edilməsi və 
“Hökumət rabitəsindən istifadə 
Qaydaları”nın və “Xüsusi dövlət 
rabitəsindən istifadə Qaydaları”nın təsdiq 
edilməsi haqqında” Azərbaycan Respub-
likası Nazirlər Kabinetinin 2013-cü il 21 
fevral tarixli 27 nömrəli Qərarının ləğv 
edilməsi barədə

“Xüsusi rabitə ilə bağlı bəzi məsələlər 
haqqında” Azərbaycan Respublikası Pre-
zidentinin 2019-cu il 11 aprel tarixli 622                    
nömrəli Fərmanının 7.3-cü bəndinin icrasını 
təmin etmək məqsədilə Azərbaycan Respub-
likasının Nazirlər Kabineti qərara alır:

1. “Xüsusi  rabitə  növlərindən  istifadə 
Qaydaları” təsdiq edilsin (əlavə olunur).

2. “Hökumət rabitəsindən istifadə 

Qaydaları”nın və “Xüsusi dövlət rabitəsindən 
istifadə Qaydaları”nın təsdiq edilməsi haq-
qında” Azərbaycan Respublikası Nazirlər 
Kabinetinin 2013-cü il 21 fevral tarixli 27 
nömrəli Qərarı (Azərbaycan Respublikasının 
Qanunvericilik Toplusu, 2013, № 2, maddə 
196; 2016, № 9, maddə 1585) ləğv edilsin.

3. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
Azərbaycan Respublikasının Baş Naziri

Azərbaycan və Səudiyyə Ərəbistanı 
informasiya sahəsində əməkdaşlığa 

böyük önəm verir

Bununla bağlı məsələlər AZƏRTAC-ın İdarə 
Heyətinin sədri Aslan Aslanov ilə Səudiyyə 
Ərəbistanı Krallığının Azərbaycandakı səfiri 
Haməd Xudeyrin görüşü zamanı müzakirə 
olunub. 

İki ölkə arasında əlaqələrin ulu öndər 
Heydər Əliyevin 1994-cü ildə Səudiyyə 
Ərəbistanına səfərindən sonra yeni mərhələyə 
qədəm qoyduğunu diqqətə çatdıran Aslan 
Aslanov deyib: “Azərbaycan Prezidenti İlham 
Əliyev də dost ölkə olan Səudiyyə Ərəbistanı 
ilə əməkdaşlığın genişləndirilməsinə daim xü-
susi diqqət yetirir. Hazırda iqtisadi, humanitar 
və turizm sahələrində irəliləyişlərə nail olmaq 
üçün birgə addımlar atılır”. 

Görüşdə ölkəmizdə ərəbşünaslıq elminin 
inkişaf etməsindən məmnunluq hissi ilə söhbət 
açılıb. Ərəb ədəbiyyatının beynəlxalq miqyas-
da ən sanballı tədqiqatçılarından biri sayılan 
görkəmli şərqşünas alim Aida İmanquliyevanın 
xidmətləri minnətdarlıq hissi ilə xatırlanıb, 
onun intellektual irsinin müasir dövrümüzdə 
Azərbaycanla ərəb ölkələri arasında ədəbi-
elmi körpü rolunu oynadığı vurğulanıb.

Qeyd olunub ki, AZƏRTAC Səudiyyə 
Xəbər Agentliyi (SPA) ilə sıx tərəfdaşlıq 
əlaqələri qurub. Agentliklərimiz beynəlxalq 
informasiya qurumlarında bir-birini daim 
dəstəkləyir. SPA agentliyi 2013-2016-cı illərdə 
Dünya Xəbər Agentlikləri Konqresinə sədrlik 
edib. 2016-2019-cu illərdə isə sədrliyi bu 
quruma rəhbər seçilən AZƏRTAC-a ötü-
rüb. Asiya və Sakit Okean Ölkələri Xəbər 

Agentlikləri Təşkilatının (OANA) üzvü olan 
hər iki agentlik ötən müddətdə tərəfdaşlıq 
əlaqələrini daha da genişləndirə bilib. Hazırda 
AZƏRTAC mənzil-qərargahı Ciddə şəhərində 
yerləşən İslam Əməkdaşlıq Təşkilatına üzv 
ölkələrin Milli Xəbər Agentlikləri Birliyinin 
(UNA) Şura üzvüdür. Təşkilatın fəaliyyətinin 
təkmilləşdirilməsi, agentliklər arasında 
əlaqələrin möhkəmlənməsi məsələləri ötən 
ilin dekabrında Ciddə şəhərində Şura sədri, 
Səudiyyə Ərəbistanının İnformasiya naziri Tur-
ki bin Abdullah əş-Şəbana ilə Aslan Aslanovun 
görüşü zamanı müzakirə edilib. 

İki ölkə arasında müxtəlif sahələrdə 
əlaqələrin genişləndiyini deyən səfir Haməd 
Xudeyr xüsusən turizm istiqamətində böyük 
irəliləyişlərə nail olunduğunu bildirib. “İqtisadi 
sahədə əlaqələrin daha da dərinləşdirilməsi 
üçün birgə işləyirik. Yaxın vaxtlarda energetika 
sahəsində böyük bir layihənin reallaşdırılması 
üçün saziş imzalanacaq. Xalqlarımızın bir-birini 
daha yaxından tanıması məqsədilə mədəni 
tədbirlər təşkil edirik. Ölkələrimizin daha da ya-
xınlaşmasında medianın böyük rolu var və bu 
imkandan səmərəli istifadə etməliyik”, - deyə 
diplomat vurğulayıb. 

Görüşdə səfirə 100 illiyini qeyd etməyə ha-
zırlaşan AZƏRTAC haqqında məlumat verilib. 
Həmçinin müasir medianın inkişaf trendləri, 
səfirliyin tədbirlərinə informasiya dəstəyi 
verilməsi və qarşılıqlı maraq doğuran digər 
məsələlər barədə fikir mübadiləsi aparılıb.

Nazirlər Kabinetində koronavirus 
epidemiyasına qarşı qabaqlayıcı 

tədbirlərin görülməsinə dair 
məsələlər müzakirə edilib

�� Yanvarın 27-də Azərbaycan Respublikasının Prezidenti İlham 
Əliyevin tapşırığına əsasən Nazirlər Kabinetində, Dünya Səhiyyə Təşkilatının 
və Çin Xalq Respublikası (ÇXR) hökumətinin elan etdiyi kimi, Çinin Uxan 
şəhərində yayılmış və artıq dünyanın başqa regionlarında da qeydə alınmış 
koronavirus epidemiyasına qarşı qabaqlayıcı tədbirlərin görülməsi üçün 
müşavirə keçirilib.

Nazirlər Kabinetinin mətbuat xidmətindən 
AZƏRTAC-a bildirilib ki, Baş Nazirin sədrliyi 
ilə keçirilən müşavirədə aidiyyəti dövlət qu-
rumlarının rəhbərləri iştirak ediblər.

Müşavirədə epidemiyanın Azərbaycana 
daxil olmasının qarşısının alınması üçün 
müzakirələr aparılıb.

Müşavirənin yekununda belə hallar 
üçün nəzərdə tutulmuş müvafiq tədbirlərin 
görülməsi - sərhəd-keçid məntəqələrində 
gücləndirilmiş iş rejiminə keçilməsi, ÇXR-dən, 
xüsusilə epidemiya zonasından ölkəyə gələn 
bütün şəxslərin mütləq şəkildə ciddi tibbi 
müayinədən keçirilməsi və nəzarət altına 
alınması, xüsusi riskli hesab olunan və viru-
sun keçə biləcəyi ərzaq məhsullarının siyahı-
sının hazırlanması və ərzaq bazarında həmin 
məhsullara nəzarətin gücləndirilməsi, səhiyyə 
ocaqlarında qaynar xətlərin yaradılması, virus 
və onunla mübarizə metodları haqda əhali ilə 
maarifləndirmə işlərinin aparılması, vəziyyətlə 

bağlı əhaliyə mütəmadi məlumat verilməsi 
haqda qərar qəbul edilib.

Əhalinin nəzərinə çatdırılır ki, ölkədə 
belə vəziyyətlərdə ehtiyacın yarana biləcəyi 
bütün tibbi ləvazimatlar kifayət qədərdir. O 
da vurğulanıb ki, hazırda ölkəmizdə belə 
xəstəliyə yoluxma halları müşahidə olunma-
yıb, Azərbaycanda əhalinin sağlamlığı ilə 
bağlı vəziyyət dövlətin tam nəzarətindədir və 
narahatlıq üçün heç bir əsas yoxdur.

Müşavirədə Səhiyyə nazirinin rəhbərliyi və 
aidiyyəti qurumların iştirakı ilə İşçi Qrupunun 
yaradılması qərarı qəbul edilib.

Tədbirlərin görülməsində Dünya Səhiyyə 
Təşkilatının müvafiq tövsiyələri nəzərə alınır.

Azərbaycanın ÇXR-dəki səfirliyi və Çinin 
ölkəmizdəki səfirliyi ilə sıx əlaqə saxlanı-
lır. Habelə, Azərbaycanın Çindəki səfirliyi 
bu ölkənin dövlət qurumları və Çində olan 
vətəndaşlarımızla daimi təmasdadır.

 

(əvvəli 1-ci səhifədə)
Xatırladaq ki, cari ilin investisiya 

proqramında yol tikintisi üçün kifayət 
qədər vəsait nəzərdə tutulub. Bu vəsait 
hesabına ilin əvvəlindən indiyədək 1000 
kilometrdən çox yeni avtomobil yolu 
salınıb. Bölgələrdə də nəzərdə tutulan 
yolların tikintisi artıq başa çatdırılıb. 

Dövlət başçısı müşavirədə respub-
likamızda həyata keçirilən infrastruktur 
layihələrindən bəhs edəkən, maraqlı bir 
məqama da toxunub. Prezident İlham 
Əliyev Azərbaycanın dünya əhəmiyyətli 

nəhəng layihələrin Ermənistan istisna 
olmaqla qonşu ölkələrlə birgə reallaş-
dırıldığını vurğulayaraq deyib: “Cənub 
Qaz Dəhlizi bu il istismara veriləcək. 
Bakı-Tbilisi-Qars dəmir yolu istifadəyə 
verilib və bu yol vasitəsilə yükdaşıma-
ların həcmi ildən-ilə artır. Bakı-Tbilisi-
Qars Şərq-Qərb nəqliyyat dəhlizinin 
tərkib hissəsidir. Biz bu layihəni qonşu 
ölkələrlə - Türkiyə və Gürcüstan ilə 
uğurla icra etdik. Digər qonşularımız-
la - Rusiya və İran ilə Şimal-Cənub 
nəqliyyat dəhlizi üzrə işlər uğurla gedir 
və demək olar ki, bu dəhliz fəaliyyət 
göstərir. Sadəcə olaraq, bu dəhlizi 

daha da səmərəli etmək üçün növbəti 
addımlar atılır. Bu nəhəng enerji və 
nəqliyyat layihələri Ermənistandan 
yan keçib. Bu, bizim qonşularımızdır, 
eyni zamanda, Rusiya istisna olmaqla, 
Ermənistanın da qonşularıdır. Yəni, 
biz qonşularla dostluq, əməkdaşlıq, 
səmimiyyət əsasında münasibətləri 
qurmuşuq və məhz buna görə bu 
layihələrə nail olmuşuq. Ermənistan isə 
əsrlərboyu qonşulara xor gözlə baxır, 
qonşulardan nəsə qoparmaq istəyir, 
onların torpağına iddia edir, tarixi sax-

talaşdırır, tarixi abidələri saxtalaşdırır 
və özününküləşdirməyə cəhd edir. Fərq 
bundan ibarətdir”.

Prezident İlham Əliyev bildirib ki, 
Azərbaycan tərəfindən Ermənistan 
enerji və nəqliyyat layihələrindən təcrid 
edilib və bu, heç vaxt gizlədilməyib… 
Ermənistan bu gün Azərbaycanın səyli 
nəticəsində siyasi, iqtisadi, investisiya, 
enerji və nəqliyyat dalanıdır. Torpaqla-
rımızdan çıxmayana qədər bu vəziyyət 
belə də qalacaq. Beləliklə, Ermənistan 
rəhbərliyi növbəti dəfə saxta məlumat 
əsasında Ermənistanı Azərbaycanla 
müqayisə etmək istəsə, yaxşı fikirləşsin. 

Çünki idman dili ilə desək, Azərbaycan 
ali liqada, Ermənistan isə üçüncü 
liqadadır və getdikcə bu fərq daha da 
böyüyəcək.

Ölkə rəhbəri müşavirədə cari ilin 
dövlət investisiya proqramında infrast-
ruktur layihələrinə də yer ayrıldığını 
vurğulayıb. Diqqəti həmin sənəddə 
nəzərdə tutulan layihələrinin icrası ilə 
paralel olaraq iqtisadiyyatın real sek-
toruna dəstək verilməsinin zəruriliyinə 
yönəldərək deyib: “İnfrastruktur 
layihələrinin real sektora olan təsiri də 
bir növ təhlil edilməli və mənə məlumat 
təqdim edilməlidir. Misal üçün, yeni 

infrastruktur, tutaq ki, bu və ya digər 
rayonda iqtisadiyyatın real sektoruna nə 
dərəcədə müsbət təsir göstərmişdir”.

Göründüyü kimi, dünyada gedən 
proseslər, bölgədə olan mürəkkəb 
vəziyyət və digər problemlər fonunda 
ötən il infrastruktur layihələrinin icrası 
dayanmayıb. Bu sahədə görülən işlər, 
əldə edilən göstəricilər, Azərbaycan 
üçün böyük nailiyyətdir və Prezident 
İlham Əliyevin apardığı uzaqgörən 
siyasətin bariz ifadəsidir.

V.BAYRAMOV, 
“Xalq qəzeti”

Azərbaycanla Türkiyənin maliyyə bazarlarına  
qarşılıqlı investisiya yatırımları müzakirə olunub

Maliyyə Nazirliyinin İctimaiyyətlə 
əlaqələr sektorundan AZƏRTAC-a 
bildirilib ki, Maliyyə naziri Samir Şərifov 
yanvarın 28-də Türkiyə Respublikası 
Prezidentinin Maliyyə Ofisinin rəhbəri 
Göksəl Aşanla görüşüb. Görüşdə dövlət 
başçıları arasında mövcud olan sıx 
dostluq və qardaşlıq münasibətlərinin 

Azərbaycanla Türkiyə arasında siyasi 
və iqtisadi əlaqələri strateji əməkdaşlıq 
səviyyəsinə yüksəldiyi, hökumət orqan-
ları arasında da əlaqələrin uğurla inkişaf 
etdiyi vurğulanıb.

G.Aşan uğurla inkişaf edən 
Azərbaycan-Türkiyə əlaqələrinin daha 
da genişləndirilməsi üçün böyük iqti-

sadi potensialın olduğunu vurğulayıb, 
müxtəlif sahələrdə, o cümlədən iki ölkə 
arasındakı ticarət münasibətlərindəki 
hesablaşmaların yerli valyutadan 
istifadə etməklə həyata keçirilməsi, 
maliyyə bazarlarına qarşılıqlı investisiya 
yatırımları, iki ölkənin maliyyə qurum-
ları arasında əməkdaşlığın və təcrübə 
mübadiləsinin vacibliyi, İstanbul Maliyyə 
Mərkəzində Azərbaycanın maliyyə qu-
rumlarının daha fəal təmsil olunması və 
digər maraq doğuran məsələlərə dair 
fikirlərini bölüşüb.

Maliyyə naziri S.Şərifov Prezident 
İlham Əliyevin rəhbərliyi ilə hökumət 
tərəfindən həyata keçirilən iqtisadi 
islahatlar, maliyyə və bank sektorlarının 
gücləndirilməsi tədbirləri, investisiya 
siyasəti, maliyyə və büdcə idarəetməsi, 
Yeni Büdcə Qaydasının tətbiqi, orta 
xərclər çərçivəsi planlamasına keçid 
və digər istiqamətlərdə həyata keçirilən 
tədbirlər barədə ətraflı məlumat verib.

Qeyd olunub ki, iki ölkə arasın-
da investisiya, ticarət və iqtisadi 
əməkdaşlığın daha da genişləndirilməsi 
və inkişafı üçün böyük potensial möv-
cuddur.

Sonra G.Aşan Maliyyə Nazirliyinin 
muzeyi ilə tanış olub, xatirə kitabına 
ürək sözlərini yazıb.

Konstitusiya Məhkəməsi Aparatının ötənilki 
fəaliyyətinin yekunlarına dair hesabat iclası keçirilib

Konstitusiya Məhkəməsinin mətbuat 
xidmətindən AZƏRTAC-a bildiriblər ki, 
iclası açan sədr Fərhad Abdullayev 
ötən il daxil olmuş sorğu, müraciət və 
şikayətlərlə bağlı Azərbaycan Res-
publikasının Konstitusiya Məhkəməsi 
Plenumu tərəfindən bir sıra mühüm 
qərarların qəbul edildiyini diqqətə 
çatdırıb. Bildirib ki, Azərbaycan Res-
publikası Konstitusiya Məhkəməsinə 
bundan başqa 2019-cu ilə dair sorğu 
və müraciətlər də daxil olub. Hesabat 
dövründə ümumilikdə 2850 şikayət, o 
cümlədən 909 şikayət onlayn qay-
dada daxil olub. Diqqətə çatdırılıb ki, 
Konstitusiya Məhkəməsinin rəsmi saytı 
vasitəsilə daxil olan onlayn ərizə və 
məktubların sayında artım müşahidə 
edilib. Konstitusiya Məhkəməsi Plenu-
munun qərar və qərardadlarında mülki, 
cinayət, əmək, vergi və hüququn digər 
sahələrində yaranmış hüquqi kolliziya-
lara dair Azərbaycan Respublikasının 
Konstitusiyasının müddəaları nöqteyi-
nəzərindən hüquqi qiymət verilib. 

İclasda Aparat rəhbərliyinin çıxışları, 
Aparatın müvafiq şöbə və sektorları 
müdirlərinin hesabatları dinlənilib. 
Həmçinin Konstitusiya Məhkəməsinə 
daxil olan sorğu, müraciət və 
şikayətlərdə toxunulan hüquqi 
aspektlər, Məhkəmə tərəfindən qəbul 
edilən qərarların icrası, tərtib olunan 
analitik arayış və rəylər, habelə təşkilati 
məsələlərlə bağlı məruzələr dinlənilib. 

Qeyd olunub ki, ötən il Konstitusiya 
Məhkəməsinin beynəlxalq məhkəmə-
hüquq əməkdaşlığı daha da inkişaf 
edib. Konstitusiya Məhkəməsi Ple-
numu qəbul etdiyi bütün qərarlarda 
dövlətdaxili qanunvericiliklə yana-
şı, Azərbaycan Respublikasının 
tərəfdar çıxdığı beynəlxalq hüquq 
müqavilələrinin və İnsan Hüquqları 
üzrə Avropa Məhkəməsinin təcrübəsinə 
diqqət yetirir. 

Sədr qeyd edib ki, Azərbaycan 
Respublikası Prezidentinin “Məhkəmə-
hüquq sistemində islahatların 
dərinləşdirilməsi haqqında” 2019-cu il 
3 aprel tarixli fərmanı, xüsusilə ədalət 

mühakiməsinin səmərəliliyinin artırıl-
ması ilə bağlı ölkə Konstitusiyasında 
və fərmanda əks olunmuş əhəmiyyətli 
aspektlər Konstitusiya Məhkəməsinin 
fəaliyyəti üçün mühüm istiqamətləri 
müəyyənləşdirib.

Fərhad Abdullayev bildirib ki, 
dövlətimizin başçısının bu fərmanı 
məhkəmə-hüquq sisteminin inkişafın-
da yeni mərhələnin başlanması üçün 
mühüm hüquqi təməldir.

Sədr diqqətə çatdırıb ki, son illər 
ədalət mühakiməsinin inkişafı ilə bağlı 
baş vermiş müsbət dəyişikliklər bu 
sahədə kompleks tədbirlərin həyata 
keçirilməsi sayəsində mümkün olub. 
Bütövlükdə məhkəmə sisteminin 
müasirləşdirilməsi istiqamətində 
proqram xarakterli sənədlər qəbul 
edilib, məhkəmələrin infrastrukturunun 
yenilənməsi və maddi-texniki baza-
sının möhkəmləndirilməsi, yeni nəsil 
hüquqşünasların formalaşdırılması 
istiqamətində mühüm tədbirlər görülüb. 

Həmçinin qeyd olunub ki, ötən 
il Konstitusiya Məhkəməsinin rəsmi 
internet səhifəsi yenilənib. Yeni internet 
səhifəsi müasir tələblərə cavab verərək, 
vətəndaşların ərizə və şikayətlərinin 
qəbulu və operativ şəkildə baxılması 
üçün daha geniş imkanlar yaradır.

Diqqətə çatdırılıb ki, Azərbaycan 
Xalq Cümhuriyyətinin 100 illik yubileyi 
ilə əlaqədar Azərbaycan Respublikası 
Konstitusiya Məhkəməsinin rəhbərliyi 
və hakimləri yubiley medalı ilə təltif 
olunub. Sədr Məhkəmənin fəaliyyətinə 
və onun kollektivinə göstərdiyi yüksək 
diqqət və qayğıya görə Azərbaycan 
Respublikasının Prezidenti İlham 
Əliyevə kollektivin adından bir daha 
dərin minnətdarlığını ifadə edib. Fərhad 
Abdullayev Konstitusiya Məhkəməsinin 
kollektivinin bu yüksək etimadı layiqincə 
doğrultmaq üçün bundan sonra da 
əzmlə çalışacağını bildirib.

Prezident İlham Əliyevin 
“Azərbaycan Respublikasının dövlət 
siyasətinin mərkəzində Azərbaycan 
vətəndaşıdır və buna görə bütün dövlət 
qurumları tərəfindən vətəndaşların 

şikayətlərinə çox diqqətlə yanaşılma-
lıdır” fikri əsas götürülərək, bununla 
bağlı Aparatın müvafiq şöbələrində 
vətəndaşların ərizə və şikayətlərinin 
diqqətlə araşdırılmasının vacibliyi 
vurğulanıb. Qeyd olunub ki, Konsti-
tusiya Məhkəməsində vətəndaşların 
müraciətləri diqqətlə dinlənilir və 
araşdırılır. Müraciətlərdə qaldırılan 
məsələlərin qanunvericiliyə uyğun 
qaydada həll olunması üçün mü-
vafiq tədbirlər görülür. Konstitusiya 
Məhkəməsinə daxil olan ərizə və 
şikayətlərin araşdırılmasına 2020-ci ildə 
ciddi diqqət yetirilməlidir.  

Fərhad Abdullayev bildirib ki, 
Prezident İlham Əliyevin rəhbərliyi 
ilə cəmiyyətin inkişafını əhatə edən 
hüquqi islahatlar məhkəmə sis-
teminin təkmilləşdirilməsinə və 
müasirləşdirilməsinə töhfə verməkdədir. 
Bu da öz növbəsində insanların 
Konstitusiyada təsbit edilmiş hüquq 
və azadlıqlarının müdafiəsinin daha 
səmərəli həyata keçirilməsi üçün şərait 
yaratmaqla, Konstitusiya Məhkəməsi 
Plenumu tərəfindən qəbul olunmuş 
qərarların hüquqtətbiqetmə təcrübəsinə 
müsbət təsir göstərməyə xidmət edir.

Sədr qeyd edib ki, Azərbaycan Res-
publikası Prezidentinin 2019-cu il fevra-
lın 1-də Azərbaycan Gəncləri Gününə 
həsr olunmuş respublika toplantısındakı 
çıxışında dövlət orqanlarının qarşısında 
gənclərin potensialından daha səmərəli 

istifadə olunması və ölkədə könüllülük 
hərəkatının inkişaf  etdirilməsi vəzifəsi 
qoyulub. Bununla əlaqədar fevralın 12-
də Azərbaycan Respublikası Konsti-
tusiya Məhkəməsinin sədri tərəfindən 
Məhkəmənin Aparatında könüllülərin 
fəaliyyətini təşkil etmək məqsədilə İşçi 
Qrupunun yaradılması haqqında Əmr 
imzalanıb. İl ərzində Azərbaycan Res-
publikası Konstitusiya Məhkəməsində 
könüllü fəaliyyətə cəlb edilən 17 nəfərə 
Məhkəmə tərəfindən xüsusi sertifikatlar 
və xasiyyətnamələr təqdim olunub.

Sədr xüsusi vurğulayıb ki, Kons-
titusiya Məhkəməsi Azərbaycanda 
2020-ci ilin “Könüllülər ili” elan olunması 
barədə dövlətimizin başçısının 2019-cu 
il 30 dekabr tarixli sərəncamını rəhbər 
tutaraq, cari ildə könüllülərlə işi daha da 
inkişaf etdirəcək. 

Bildirilib ki, ötən ilin nəticələrindən 
irəli gələn məsələlərlə bağlı bütün 
məhkəmələrə hüququn tətbiqi və 
dürüst başa düşülməsi, Konstitusi-
ya Məhkəməsinin hüquqi mövqeləri 
barəsində icmal məktub göndərilib. 

Hesabat tədbirinə yekun vuran 
Konstitusiya Məhkəməsinin sədri 
2019-cu ildə görülmüş işləri müsbət 
qiymətləndirməklə yanaşı, qurumun 
fəaliyyətində səmərəliliyin artırılması 
məqsədilə hakimlərin icraatında olan 
işlərlə bağlı müvafiq tövsiyələrini və 
Aparatın qarşısında duran vəzifələrlə 
bağlı tapşırıqlarını verib.

İnfrastruktur layihələri keçən ilin əvvəlində qəbul edilmiş regionların 
sosial-iqtisadi inkişafı dördüncü Dövlət Proqramı çərçivəsində 
həyata keçirilir. Bu, beşillik proqramdır. Bundan əvvəlki üç proqram 
müvəffəqiyyətlə icra edildi. Əminəm ki, dördüncü proqramın icrasında 
da heç bir problem olmayacaq. Beləliklə, hesab edirəm ki, proqram başa 
çatanda artıq bizim bütün infrastruktur layihələrimiz, o cümlədən sosial 
infrastrukturla bağlı layihələr öz həllini tapacaqdır.

İlham ƏLİYEV 
Azərbaycan Respublikasının Prezidenti

Azərbaycanda həyata 
keçirilən infrastruktur 
layihələri ölkəmizin 
inkişafını daha da 
sürətləndirib

�� Azərbaycan və Səudiyyə Ərəbistanı Krallığı digər istiqamətlərdə olduğu 
kimi, informasiya sahəsində də əməkdaşlığın genişlənməsinə önəm verir. 

�� Azərbaycan və Türkiyənin maliyyə bazarlarına qarşılıqlı 
investisiya yatırımları müzakirə edilib.

�� Yanvarın 28-də Fərhad Abdullayevin sədrliyi ilə 
Azərbaycan Respublikası Konstitusiya Məhkəməsi Aparatının 
2019-cu ildəki fəaliyyətinin yekunlarına həsr olunmuş hesabat 
iclası keçirilib.

Hicran

